
 � İndiyədək koronavirus şübhəsi 
ilə karantində saxlanılan şəxslərdən 
götürülən nümunələrdə yeni pozitiv nəticə 
aşkarlanmayıb.

Nazirlər Kabineti yanın-
da operativ qərargahdan 
verilən məlumata görə, 
karantində olan şəxslərin 
sayı ilə bağlı dəqiq məlumat 

vermək çətindir: “Ancaq 
xüsusilə bildirmək istəyirik 
ki, vətəndaşlarımızın kütləvi 
şəkildə ölkəyə qayıtması artıq 
dayanıb. Vətəndaşlarımız 

artıq geri dönüblər və hazırda 
kütləvi axın yoxdur. Lakin 
karantin müddəti bitməyən 
şəxslərin müşahidə altında 
saxlanılması davam edir. 
Bu saata qədər karantində 
olan şəxslərdən götürülən 
nümunələrdə yeni pozi-
tiv nəticə yoxdur. Əgər 
hər hansı şəxsdə pozitiv 
nəticə qeyd olunarsa, bu 
barədə ictimaiyyət mütləq 
məlumatlandırılacaq. Koro-
navirus faktı təsdiqlənmiş 
Rusiya vətəndaşının vəziyyəti 
hazırda stabildir, heç bir ağır-
laşması yoxdur, dəstəkverici 
müalicəsi davam edir”.

“Xalq qəzeti”

  
 � Koronavirusla bağlı 

Nazirlər Kabinetinin yanında 
operativ qərargahın keçirdiyi 
brifinqdə bildirilib ki, bəzən sosial 
şəbəkələrdə müəyyən şəkillər 
yaymaqla koronavirusla bağlı 
ajiotaj yaradılır.

Brifinqdə qeyd olunub ki, xaricdən gələn şəxsləri 
müayinə edən həkimlər xüsusi geyimlərdə olurlar. 
Kimlərsə həmin həkimlərin şəkillərini kənardan 
çəkib sosial şəbəkələrdə yaymaqla koronavirusla 
bağlı ajiotaj yaradırlar.

Azərbaycanın baş infeksionisti Cəlal İsayev 
bildirib ki, xaricdən gələn hər bir şəxs koronovi-
rusa yoluxmuş deyil: “Əlbəttə, ola bilər, kiminsə 
bədən temperaturu normadan bir qədər artıq olsun, 
ancaq bu, o demək deyil ki, həmin şəxs koronavirus 
daşıyıcısıdır. Bunun dəqiq cavabı laborator analizlər 
nəticəsində müəyyən oluna bilər. Həmin şəxsin 
temperaturu başqa səbəblərdən də qalxa bilər. Dəqiq 
nəticə olmamış ajiotaj yaratmaq olmaz.

“Xalq qəzeti”

Artıq dördüncü dəfədir ki, 
səyyar “ASAN qatar” Qazaxa 
gəlir. Hər cür müasir texniki 
avadanlıqla təchiz olunmuş bu 
qatarda vətəndaşlara yüksək 
səviyyədə xidmət göstərilməsi 
üçün lazımi  şərait var.

Bildiyiniz kimi Prezident 
İlham Əliyevin tapşırığı-
na əsasən “ASAN xidmət” 
mərkəzlərinin olmadığı regi-
onlarda səyyar  “ASAN qatar” 
xidmətindən istifadə olunur. 
3 vaqondan ibarət qatarda  
göstərilən xidmətlər əsasən 
Azərbaycan Respublikasının 
İqtisadiyyat, Daxili İşlər və 
Ədliyyə nazirlikləri, Əmək 
və Əhalinin Sosial Müdafiəsi 
Nazirliyi yanında Dövlət Sosial 
Müdafiə Fondu  tərəfindən 
təqdim edilir.

Fevralın sonuna kimi 
bu qatar vasitəsilə sakinlərə 
şəxsiyyət vəsiqələri, vətəndaş 
vəziyyəti aktlarının dövlət qey-
diyyatı, mənzillərin üzərində 

mülkiyyət hüquqlarının ilkin və 
təkrar dövlət qeydiyyatına alın-
ması barədə çıxarışlar, texniki 
pasportlar, fərdi yaşayış evləri 
üzərində mülkiyyət hüquqları-
nın təkrar dövlət qeydiyyatına 
alınması barədə çıxarışlar və 
diğər sənədlər veriləcəkdir.  
Bundan əlavə, sakinlərə əmək 
pensiyalarının təyin edilməsi, 
tərcümə, tibb, bank xidmətləri 
də göstərilir.

Bu günədək qatara müraciət 
edən  3500 nəfərə xidmət 
göstərilib.

 Hamlet QASIMOV, 
“Xalq qəzeti”nin  

bölgə müxbiri

Ermənistan silahlı qüvvələrinin bölmələri 
atəşkəs rejimini pozmaqda davam edir 

Ermənistan silahlı qüvvələrinin bölmələri 
cəbhənin müxtəlif istiqamətlərində sutka 
ərzində atəşkəs rejimini 22 dəfə pozub.

Müdafiə Nazirliyinin mətbuat xidmətindən 
AZƏRTAC-a bildiriblər ki, Ermənistanın Noyem-
beryan rayonunun Berdavan, Şavarşavan, 
Voskevan kəndlərində və adsız yüksəkliklərdə 
yerləşən mövqelərdən Qazax rayonunun 
Kəmərli, Fərəhli, Quşçu Ayrım, Aşağı Əskipara, 
Qızılhacılı kəndlərində, Berd rayonunun Çinari 
kəndində yerləşən mövqelərdən Tovuz rayo-

nunun Ağbulaq kəndində, Krasnoselsk rayonu 
ərazisindəki adsız yüksəkliklərdə yerləşən 
mövqelərdən Gədəbəy rayonu ərazisindəki 
adsız yüksəkliklərdə yerləşən mövqelərimiz 
atəşə tutulub.

Ağdam rayonunun işğal altında olan 
Mərzili, Füzuli rayonunun Aşağı Veysəlli, 
Qaraxanbəyli kəndləri yaxınlığında, həmçinin 
Tərtər və Xocavənd rayonları ərazisindəki 
adsız yüksəkliklərdə yerləşən mövqelərdən də 
ordumuzun mövqeləri atəşə məruz qalıb.

Azərbaycanda koronavirusla bağlı təhlükənin qarşısının 
alınması məqsədilə ciddi tədbirlər həyata keçirilir

Qeyd edim ki, Azərbaycan Pre-
zidenti cənab İlham Əliyevin tapşı-
rığına əsasən xəstəliyin ölkəmizin 
ərazisində yarada biləcəyi təhlükənin 
qarşısını almaq məqsədilə son günlər 
ciddi tədbirlər həyata keçirilir, əhali 
görülən işlər haqqında televiziya və 
digər mətbuat vasitələri ilə mütəmadi 
məlumatlandırılır, xəstəliyin simptom-
ları, insanların görməli olduğu qa-
baqlayıcı, profilaktik tədbirlər diqqətə 
çatdırılır. 

Ümumdünya Səhiyyə Təşkilatı ha-
zırda Azərbaycanın aidiyyəti qurum-
ları ilə müntəzəm olaraq təmasdadır. 
Ölkədə koronavirusa yoluxma 
hallarının müəyyənləşdirilməsi üçün 
bütün imkanlar, o cümlədən diaq-
nostik alətlər və tibbi ləvazimatlar isə 
yetərincədir.

Qeyd edim ki, xəstəliyin simp-
tomları soyuqdəymənin və ya qripin 
əlamətlərini xatırladır – halsızlıq, baş 
ağrısı, öskürək, bədən hərarətinin 
yüksəlməsi və s. Daha çox yaşlı və 
immuniteti zəif insanlara təsir göstərir. 
Bunun inkubasiya dövrü 14 gündür. 
Məhz həmin müddət ərzində onun 
sağlam insana keçmə ehtimalı qalır.

Xəstəliyin ən geniş yayılmış 
simptomu isə qızdırmadır. Virusa 
yoluxanlar, həmçinin əzələ ağrısı və 
tənəffüs problemindən şikayət edirlər. 
Diareya, ürək bulanması kimi hallar 
da müşahidə olunur. Əsasən damcı 
yolu ilə, insan öskürəndə və asqı-
randa keçir. Hətta istənilən çirkli yerə 
toxunduqda virusa yoluxma ehtimalı 
mümkündür. Buna görə də çirkli yerlə 
təmasdan sonra əlin ağıza, buruna və 
ya gözə vurulması təhlükəlidir.

Koronavirusların simptomları 
axıntılı burun, öskürək, boğaz ağrısı 
və bəzən hərarət kimi hər hansı 
yuxarı tənəffüs yoluxmasına bənzəyir. 
Xəstəlik laboratoriya müayinələri, o 
cümlədən burun və boğazdan gələn 
axıntılar, qan analizləri nəticəsində 
aşkar edilir.

Koronavirus mikroorqanizmlər 
ailəsinin bir növüdür. Onun törətdiyi 
fəsadlar qrip infeksiyasından daha 
ağır gedir, tənəffüs yolları və ağciyər 
zədələnir. Əslində isə koronavirusa 

yoluxma zamanı ölüm göstəricisi 
qrip xəstəliyində olandan o qədər də 
yüksək deyil. Ümumiyyətlə, infek-
sion xəstəliklərdən qorunmaq üçün 
gigiyenik qaydalara ciddi əməl etmək 
vacibdir. Qrip xəstələri öskürərkən 
və ya asqırarkən ağız və burunlarını 
mütləq örtməlidirlər.

Son zamanlar virus infeksiyası 
əleyhinə hər kəs özünəməxsus üsul-
lardan istifadə edir. Bir həkim olaraq, 
mən bütün bunların əvəzinə sağlam 
qidalanaraq immuniteti gücləndirməyi 
daha çox məsləhət görürəm. 

Profilaktik tədbirlərə də fikir 
vermək hər bir kəsin sağlamlığının 
qeydinə qalmaq borcuna çevrilməlidir. 
Ona görə də aşağıdakı qabaqlayı-
cı tədbirlərə əməl edilməsi vacib-
dir: xəstəliyin müşahidə olunduğu 
ölkələrə səfərlər təxirə salınmalıdır. 
Kəskin respirator virus infeksiyala-
rına yoluxmuş insanlarla təmasdan 
çəkinməli, əllər tez-tez yuyulmalıdır. 
Xəstə insanlarla və onların əşyaları 
ilə təmasdan sonra bu prosedura 
mütləq şəkildə riayət olunmalıdır.

Sosial şəbəkələrdə koronavi-
rusdan qorunmaq üçün müxtəlif 
məsləhətlər verilir, o cümlədən bu-
runa perekis tökmək üsulu göstərilir. 
Fikrimcə, həmin üsuldan özbaşına 
istifadə etmək məsləhət deyil. Bun-
dan əvvəl həkimlə məsləhətləşmək 
lazımdır, çünki perekis qıcıqlanma ya-
rada bilən bir məhluldur. Gün ərzində 
əlləri və üzü sabunla yumaq daha 
səmərəli üsuldur. Sabun məhlulu ilə 
burun dəliklərini yumaq, alternativ 
variant kimi qorunmaq üçün “oksa-
lin” məlhəmini də burun dəliklərinə 
sürtmək olar.

Xəstəliyin simptomları müşahidə 
olunan şəxslər öskürərkən və 
asqırarkən məsafə saxlamalı, ağız 
və burunu kağız dəsmal və ya dirsək 
bükümü ilə bağlamalı, dərhal həkimə 
bildirməli, üzərlərində dezinfeksiya 
vasitələri gəzdirməli və ondan istifadə 
etməlidirlər. İnsanların çox olduğu 
yerlərdə, məsələn, hava limanların-
da, metroda və s. ictimai yerlərdə 
xüsusilə ehtiyatlı olmaq lazımdır. 
Unutmayaq ki, koronavirusdan qorun-
maq öz əlimizdədir.

Yeni növ koronavirus 2019-nCoV 

təhlükəsinin Azərbaycan ərazisində 
yayılmasının qarşısının alınması, pro-
filaktik və təxirəsalınmaz tədbirlərin 
operativ həyata keçirilməsi məqsədilə 
Nazirlər Kabineti yanında aidiyyəti 
dövlət orqanlarının və qurumlarının 
rəhbər şəxslərindən ibarət qərargah 
yaradılıb. Bütün xəstəxanaların 
gücləndirilmiş rejimdə işləməsi 
təmin olunub. Onu da qeyd edim ki, 
koronavirusla əlaqədar Elmi-Tədqiqat 
Ağciyər Xəstəlikləri İnstitutu, 1 saylı 
Kliniki Tibbi Mərkəz və 7 saylı Uşaq 
infeksion xəstəxanasında xüsusi pa-
latalar ayrılıb. Tibbi Ərazi Bölmələrinin 
İdarəetmə Birliyinin (TƏBİB) 24 
saat fəaliyyət göstərən qaynar xətti 
fəaliyyətə başlayıb.

Bütün bunlarla yanaşı, epidemiya-
nın təhlükəli miqyas almağa başla-
dığı ilk gündən Azərbaycanın bütün 
sərhəd-keçid məntəqələri xüsusi 
rejimdə fəaliyyət göstərir, onlarda 
sanitar-dezinfeksiya işləri aparılır. Ay-
rı-ayrı istiqamətlərdən respublikamıza 
gələn sərnişinlər ciddi yoxlanılır.

Yeri gəlmişkən, ölkəmizin 
ərazisindən tranzit yüklərin da-
şınması üzərində də nəzarət 
gücləndirilib. Yüklərin ölkəyə girişi 
və çıxışında əlavə sanitar-dezinfek-
siya tədbirlərinin görülməsi diqqət 
mərkəzində saxlanılır. 

Hazırda Astara sərhəd-buraxılış 
məntəqəsinə yaxın ərazidə 
Fövqəladə Hallar Nazirliyinin 
səyyar mobil hospitalı fəaliyyət 
göstərir. Burada dövlət sərhəd 
buraxılış məntəqəsini keçən bü-
tün vətəndaşlar müayinə olunurlar. 
Müayinələr zamanı vətəndaşlarda 
hər hansı bir xəstəlik aşkar olunar-
sa, həmin şəxslər təcili tibbi yardım 
maşınları ilə xüsusi ixtisaslaşdırılmış 
xəstəxanalara göndərilirlər. 

Astara ilə yanaşı, Biləsuvar 
gömrük-sərhəd buraxılış 
məntəqəsində də səyyar mobil hospi-
tal artıq fəaliyyətə başlayıb.

Nazirlər Kabinetinin 
“Azərbaycanda yeni koronavirus 
xəstəliyinin yayılmasının qarşısının 
alınmasına dair fəaliyyət planı”nda 
bütün iş yerlərində, eləcə də təhsil 
müəssisələrində sanitar-epidemio-
loji vəziyyətin nəzarətə götürülməsi, 

virus əleyhinə dezinfeksiya 
edilməsi qarşıya mühüm vəzifə kimi 
 qoyulub. Gigiyena və epidemiolo-
giya mərkəzlərinin mütəxəssisləri 
tərəfindən maarifləndirici təlimlərin 
keçirilməsi sistemli xarakter alıb. 

Onu da deyim ki, hazırda 
Azərbaycan Respublikasının 
Qida Təhlükəsizliyi Agentliyinin 
(AQTA) regional bölmələri xüsusi 
hazırlıq vəziyyətinə gətirilməklə 
gücləndirilmiş iş rejimində işləyir, 
virusun geniş yayılmaması üçün 
zəruri və təxirəsalınmaz tədbirlər 
həyata keçirir. Azərbaycan Qida 
Təhlükəsizliyi İnstitutunun Analitik 
Ekspertiza Mərkəzinin nəzdində 
fəaliyyət göstərən 19 laboratoriyada 
idxal-ixrac və ölkədə istehsal olunan 
qida məhsullarının təhlükəsizlik və 
keyfiyyət göstəriciləri üzrə müayinələr 
aparılması, baytar-sanitar və fitosa-
nitar təhlükəsizliyin təmin edilməsi 
gerçəkləşdirilir. 

Bu institutun laboratoriyaları 2019-
nCoV koronavirusun müayinəsi üçün 
PZR (Polimeraz Zəncirvarı Reaksiya) 
dəstləri, fərdi mühafizə və dezinfek-
siyaedici vasitələrlə təmin olunub. 
Eyni zamanda, müvafiq bölmənin 
əməkdaşları bu xəstəliyin labora-
tor müayinəsi ilə əlaqədar xüsusi 
təlimlərə cəlb edilib.

Bundan əlavə, 2019-nCoV in-
feksiyası ilə əlaqədar 3-cü səviyyəli 
biotəhlükəsizlik mobil səhra labora-
toriyası da hazır vəziyyətə gətirilib. 
Xəstəliyə hər hansı şübhə yaranarsa, 
dərhal mobil dəstə operativ şəkildə 
respublikanın istənilən ərazisinə 
ezam oluna və qısa zaman ərzində 
müayinələri həyata keçirə bilər.

Ümumiyyətlə, Qida Təhlükəsizliyi 
İnstitutunun Mərkəzi Baytarlıq Labora-
toriyası ölkədə epidemioloji və epizo-
otik sabitliyin qorunması üçün bütün 
zəruri avadanlıq, vasitə və peşəkar 
kadrlarla təmin olunub.

Xatırladım ki, Ümumdünya 
Səhiyyə Təşkilatının eksperti və ABŞ 
Milli Səhiyyə İnstitutunun virusoloq-
həkimi də həmin laboratoriyalarda 
aparılan müayinələrlə tanış olub və 
qiymətləndirmə apararkən burada 
yaradılan şəraiti yüksək dəyərləndirib, 
müayinələrin yüksək keyfiyyətlə, bü-
tün biotəhlükəsizlik qaydalarına riayət 
edilərək aparıldığını vurğulayıblar.

Oxucuların diqqətinə çatdırım ki, 
Qida Təhlükəsizliyi Agentliyi haqlı 
olaraq, vətəndaşları yoluxucu hey-
van xəstəliklərindən qorunmaq və 
xəstəliklərin yayılmasının qarşısını 
almaq məqsədilə qida təhlükəsizliyi 
qaydalarına ciddi şəkildə əməl etməyə 
və yalnız rəsmi orqanların yaydığı 
məlumatlara etibar etməyə çağırıb.

Ləman SÜLEYMANOVA,  
həkim

Azərbaycanda yeni sənaye məhəllələri yaradılır

Son illər müasir texnologiyala-
rın və qabaqcıl təcrübənin tətbiqi 
sayəsində ölkəmizdə sənayeləşmə 
sürətlə inkişaf edib, metallurgiya, ma-
şınqayırma, kimya, inşaat materialla-
rının istehsalı, qida və digər ənənəvi 
sənaye sahələri genişləndirilməklə 
yanaşı, yeni sənaye sahələri yaradı-
lıb, respublikamızda bir sıra sənaye 
məhsulları üzrə özünütəminetmə 
səviyyəsi yüksəlib. Əlbəttə, bütün 
bunlar dövlətimizin başçısının uğurlu 
iqtisadi strategiyası nəticəsində 
gerçəkləşib. Təkcə 2019-cu il 
ərzində sözügedən istiqamətdə ölkə 
rəhbərinin iştirakı ilə həyata keçirilən 
tədbirlərə qısa nəzər salmaqla bunu 
aydın görmək olar. Belə ki, Prezi-
dent İlham Əliyevin iştirakı ilə ötən 
il Sumqayıt Kimya Sənaye Parkının 
ərazisində inşa olunan “SOCAR 
karbamid”, yüksəksıxlıqlı polietilen, 
Pirallahı Sənaye Parkında “Diamed” 
şpris istehsalı zavodları istifadəyə 
verilib. 

Yeri gəlmişkən, bu il fevralın 
19-da SOCAR və Sumqayıt Texno-
logiyalar Parkı (STP) arasında birgə 
müəssisənin yaradılmasına dair 
müqavilə imzalanıb.

SOCAR-dan bildirilib ki, “SOCAR-
STP” adlanan yeni birgə müəssisə 
MDB regionunun ən böyük mexaniki 

avadanlıq emalatxanasını və ağır 
kranlar zavodunu birləşdirən istehsa-
latı idarə edəcək. 

Birgə müəssisənin yaradılması 
Azərbaycanın qlobal brendi olan 
SOCAR və ölkənin ən iri sənaye 
komplekslərindən Sumqayıt Texnolo-
giyalar Parkı arasında neft-qaz hasi-
latı sektorunda maddi-texniki bazanın 
daha da təkmilləşdirilməsi, mütərəqqi 
texnologiyaların tətbiqi, texniki xidmət 
və mütəxəssis mübadiləsinin təminatı 
üzrə əməkdaşlıq imkanlarının inkişaf 
etdirilməsi məqsədini daşıyır. Birgə 
müəssisə beynəlxalq standartlara 
cavab verən yerli istehsal gücünü 
artırmağı, MDB, hətta daha geniş 
miqyasda neft-qaz-mədən avadanlıq-

ları və texnologiyalara dair xidmətlər 
təklif edən aparıcı, eyni zamanda, 
rəqabətədavamlı şirkətə çevrilməyi 
hədəfləyir.

Yeni birgə müəssisənin əsas 
gücü hazırkı bazar tələblərinə uyğun 
olan peşəkar və təcrübəli texniki 
heyətin, sənaye səriştəliklərinin 
və müasir avadanlığın bir yerdə 
cəmləşdirilməsidir.

Sumqayıt Kimya Sənaye Parkın-
da hazırda ildə 8 milyon kvadratmetr 
müxtəlif çeşiddə şüşə lövhələr, 370 
ton iplik və 195 ton təmiz yun istehsal 
olunacaq müəssisələrin tikintisi də 

davam etdirilir.
İqtisadi tərəqqidə “Bizim uğurlu 

inkişafımız qeyri-neft sənayesinin 
hesabına təmin edilməlidir” prinsipini 
strateji kurs kimi müəyyənləşdirən 
dövlət başçısının rəhbərliyi ilə ötən 
il sənayenin modernləşdirilməsi və 
strukturunun təkmilləşdirilməsi, qeyri-
neft sənayesinin ixrac potensialının 
artırılması, enerjidən səmərəli istifadə 
edən, yüksək əlavə dəyər yaradan 
rəqabətqabiliyyətli sənaye istehsa-
lının genişləndirilməsi, yeni istehsal 
sahələri üçün ixtisaslı kadrların 
hazırlanması və s. vəzifələr uğurla 
gerçəkləşdirilib. 

Bütün bunlar isə son nəticədə 
uğurlu statistik göstəricilərlə 

müşahidə olunub. Belə ki, Dövlət 
Statistika Komitəsinin məlumatına 
görə, 2019-cu ildə qeyri-neft-qaz sek-
toru 3,5 faiz, qeyri-neft-qaz sənaye 
məhsulu 14,3 faiz artıb. 

Qeyri-neft sənayesinin inkişa-
fında mühüm rol oynayan sənaye 
məhəllələrinin yaradılması da hazırda 
uğurla davam etdirilir. İqtisadiyyat 
Nazirliyinin məlumatında bu il Hacı-
qabul, Sabirabad və Şərur sənaye 
məhəllələrində tamamlama işlərinin 
başa çatdırılacağının nəzərdə tutuldu-
ğu bildirilir.

Hacıqabul və Sabirabad sənaye 
məhəllələrində artıq tikinti yekunlaşıb 
və rezidentlərin qəbulu davam edir. 
Şərur Sənaye Məhəlləsində isə in-
frastrukturun qurulması ilə bağlı işlər 
sürətlə aparılır.

Xatırladaq ki, Azərbaycanda 
yaradılan 5 sənaye parkı və 4 sənaye 
məhəlləsində 80-dən artıq rezi-
dent fəaliyyət göstərir. Ümumilikdə, 
indiyədək sənaye zonalarında 
rezidentlər tərəfindən 6 milyard 
manata yaxın investisiya yatırılıb və 
9 mindən çox yeni iş yeri yaradılıb. 
Ötən il həmin zonalarda istehsalın 
ümumi həcmində 2,6 dəfə artım 
qeydə alınıb. 

Qeyd etmək lazımdır ki, sənaye 
zonalarında istehsal olunan məhsulun 
80 faizdən çoxu Sumqayıt Kimya 
Sənaye Parkının payına düşür. Ba-
laxanı Sənaye Parkının fəaliyyəti isə 
genişlənərək ikinci mərhələyə daxil 
olub. 

İndiyədək sənaye zonalarında 
verilən investisiya təşviqi sənədləri 
üzrə layihələrin reallaşması yer-
li istehsala 4 milyard manatdan 
artıq investisiyanın yatırılmasına, 28 
minədək yeni iş yerinin açılmasına 
səbəb olacaq. Bu layihələrin 87 faizi 
regionların payına düşür.

“Xalq qəzeti”

Bu gün haqqında çox danışılan və insanlarda ciddi narahatlıq doğuran koro-
navirus latınca tac, çələng mənasını daşıyır. Bu ad virusa tacabənzər görüntüsü 
ilə əlaqədar verilib. Koronavirus ilk dəfə ötən əsrin 60-ci illərində toyuqlarda 
infeksion bronxit virusu kimi müşahidə edilib. Sonra virusun digər növləri də 
aşkarlanıb. Yeni koronavirus isə ötən il dekabrın 29-da Çinin Uhan şəhərindəki 
dəniz məhsulları və canlı heyvanlar satılan mağazada işləyən dörd nəfərdə üzə 
çıxıb. Xəstələrdən alınan nümunələrin analizi nəticəsində virusun SARS və 
MERS kimi koronavirus qrupundan olduğu dəqiqləşib və virusa”Yeni koronavi-
rus-2019” (2019-nCoV) adı verilib.

Operativ qərargah: 
Karantində saxlanılanlarda 
yeni pozitiv nəticə aşkarlanmayıb 

“Dəqiq nəticə olmamış 
ajiotaj yaratmaq olmaz”

Dövlət başçısının rəhbərliyi ilə iqtisadiyyatın bütün 
sahələrini əhatə edən islahatlar hüquqi-siyasi istiqamətdə 
həyata keçirilməklə, həm də sahibkarlığın inkişafına güclü 
təkan verir. Başqa sözlə, iqtisadiyyatın bütün sahələrində 

dövlət öz imkanları hesabına müasir sahibkarlıq subyektlərinin 
formalaşmasına geniş imkan yaradır, onların öz potensiallarından 
səmərəli istifadə etmələri üçün əlverişli mühit formalaşdırır. Bu isə 
iqtisadiyyatın, xüsusilə də özəl sektorun inkişafını sürətləndirir. 
Sahibkarların fəaliyyətinə əsassız və qanunsuz müdaxilələrin, 
bürokratik yoxlamaların aradan qaldırılması, liberal biznes mühiti-
nin formalaşdırılmasının xüsusi diqqət mərkəzində saxlanılması da 
investisiya mühitinin yaxşılaşdırılmasına müsbət təsir göstərir.

“ASAN  qatar” 
Qazax  dəmiryolu 

stansiyasında  dayanıb...

Azərbaycan Respublikasının Xarici İşlər 
Nazirliyinin Mətbuat xidməti idarəsinin məlumatı

 � Azərbaycan Respublikasının Nazirlər Kabineti tərəfindən verilmiş məlumata 
əsasən, cari ilin fevralın 29-da saat 16.00-dan etibarən iki həftəlik müvəqqəti dövr 
ərzində Azərbaycan Respublikası və İran İslam Respublikası arasında dövlət sərhədləri 
məhdudlaşdırıcı rejim əsasında bağlanıb.

Bu xüsusda, iki ölkənin aidiyyəti dövlət qu-
rumları arasında müvafiq müzakirələr aparılıb və 
əlaqələndirilmiş şəkildə Azərbaycan ərazisində olan 
İran vətəndaşlarının ölkədən çıxması, İran ərazisində 
olan Azərbaycan vətəndaşlarının müvafiq rejim tətbiq 
olunmaqla ölkəyə gəlməsini təşkil etmək üçün zəruri 
dəhliz təmin olunacaqdır.

İran İslam Respublikasında olan 
vətəndaşlarımızın Azərbaycana geri qayıtmasını 
təmin etmək üçün Azərbaycan Respublikasının 
Tehrandakı səfirliyində və Təbrizdəki baş konsullu-
ğunda qaynar xətlər fəaliyyət göstərir. Azərbaycana 
qayıtmaq istəyən vətəndaşlarımızın bu qaynar xətlər 
vasitəsilə diplomatik nümayəndəliklərimizlə əlaqə 

saxlamaları xahiş olunur.
Azərbaycan Respublikasının İran İslam Respub-

likasındakı səfirliyi 
Ünvan: Tehran şəhəri, Neyistan 3, Rastovan 

küçəsi 16
Telefon: (+98 910) 559 56 10
(+9821) 22 55 82 99
(+9821) 22 55 42 55
Azərbaycan Respublikasının Təbrizdəki Baş 

Konsulluğu
Ünvan: Təbriz səhəri, Vəliəsr, Arif küçəsi 9
Telefon: (+98 902) 095 13 83
(+98413) 333 48 02/04

